Фарміраванне вучэбнай матывацыі 
навучэнцаў з інтэлектуальнай недастатковасцю 
на ўроках беларускай мовы
Навучанне мове арыентавана на фарміраванне асобы, якая гаворыць, піша, чытае, успрымае. У сваю чаргу, магчымасці ўспрымаць і прадуцыраваць маўленчыя выказванні залежаць ад  маўленчых і разумовых магчымасцей.
Навучанне беларускай мове вучняў з інтэлектуальнай недастатковасцю, прадугледжвае:
· увядзенне дзіцяці ў свет агульначалавечых каштоўнасцей;

· авалоданне рознымі відамі камунікатыўнай дзейнасці;

· вывучэнне мовы як сістэмы, узаемасувязь асноўных відаў маўленчай
  дзейнасці, інтэгратыўны характар навучання грамаце;

· улік пазнавальных магчымасцей, прыроды інтэлектуальнай
  недастатковасці.

Навучанне беларускай мове забяспечвае авалоданне вучнямі з інтэлектуальнай недастатковасцю  базавымі ўменнямі і навыкамi, мае практыка-арыентаваны характар, што вызначаецца магчымасцямі і жыццёвымі патрэбамі навучэнцаў. Навучанне мове садзейнічае фарміраванню і развіццю жыццяздольнай, падрыхтаванай да самастойнага жыцця асобы. Яно мае карэкцыйную накіраванасць, гэта і  карэкцыя фанетыка-фанематычнага,  лексіка-граматычнага бакоў маўлення, і фарміраванне адэкватных моўных паводзін.
Мова як вучэбны прадмет з'яўляецца вядучым, так як ад яго засваення шмат у чым залежыць паспяховасць усяго школьнага навучання. Аднак навучанне мове істотна ўскладняецца з-за шэрага асаблівасцей псіхафізічнага развіцця дадзенай катэгорыі дзяцей. Павярхоўнае асэнсаванне з'яў навакольнага свету, неразвітая гаворка, зніжаная эмацыйнасць, абмежаванасць інтарэсаў, недастатковая дапытлівасць гэтых навучэнцаў нярэдка становяцца непераадольнай перашкодай на шляху развіцця іх пазнавальных інтарэсаў.
У наш час  для большасці вучняў, нават у сельскай мясцовасці, сапраўднае беларускамоўнае асяроддзе звычайна адсутнiчае, і таму перад настаўнікамі беларускай мовы і літаратуры ставіцца задача: матываваць дзяцей думаць і гаварыць на роднай мове. Безумоўна,  паспяховай  з’яўляецца  тая  матывацыя,  якая  заахвочвае навучэнца  да  адпаведнай  дзейнасці  з  мэтай  свядомага  пашырэння  і паглыблення  сваіх  ведаў,  павышэння  свайго  культурнага  ўзроўню.

Фарміраванне  матываў  вучыцца, асабліва дзяцей  з інтэлектуальнай недастатковасцю –  гэта  ў  першую  чаргу  стварэнне  на ўроках  мовы  і  літаратуры  ўмоў  для  праяўлення  ўнутраных  імкненняў  да навучання.  Унутраная  матывацыя,  незалежная  ад  знешніх  фактараў і з’яўляецца  важнай  умовай  паспяховай  вучобы. 
Але што рабіць, калі яна адсутнічае?
Ёсць многа спосабаў павышэння матывацыі ў навучальным працэсе.
Напрыклад:
1) не навязваць вучню сваіх вучэбных мэт “зверху”. Сумесная работа па вызначэнні мэт і задач урока стане больш эфектыўнай; 
2) як мага часцей выкарыстоўваць гульнёвыя формы дзейнасці, а не спаборніцтва;
3) вучэбныя заданні да ўрока пажадана падбіраць з элементамі навізны;

4) з кожным наступным урокам рэгуляваць узровень заданняў па складанасці і цяжкасці;

5) у час сумеснай працы абавязкова  даваць вучням права выбару і г.д.
Рыхтуючыся да ўрока беларускай мовы, настаўнік павінен падбіраць адпаведны метадычны матэрыял, накіраваны на павышэнне матывацыі да вывучэння мовы, развіваць пазнавальны інтарэс, узбагачаць слоўнікавы запас, выхоўваць павагу да роднай краіны і роднай мовы.
Пазнаемімся з некаторымі эфектыўнымі  метадамі і  прыёмамі  работы, якія дапамагаюць фарміраваць у вучняў з  інтэлектуальнай недастатковасцю матывацыю  на ўроках беларускай мовы і літаратуры.

Трэба памятаць, што матывацыйная дзейнасць настаўніка і вучняў адбываецца на ўсіх этапах ўрока.
На ўводна-матывацыйным этапе неабходна псіхалагічна падрыхтаваць вучняў да зносін і настроіць на паспяховую працу.  Метазгодным і прадуктыўным будзе выкарыстанне на гэтым этапе інтэрактыўных метадаў стварэння спрыяльнай атмасферы, асабліва на ўроках якія праводяцца сумесна з класам. Улічваючы той факт, што мова вучняў з інтэлектуальнай недастатковасцю характарызуецца абмежаванасцю, беднасцю слоўнікавага запасу, вялікай розніцай паміж пасіўным і актыўным слоўнікам, няправільным разуменнем слоў і недакладным іх выкарыстаннем, можна пачынаць урок з дзеянняў, агучваючы іх па – беларуску. Таксама можна выкарыстоўваць :

· Метад “Падары кветку”(на працягу 2-3 хвілін). Настаўнік уручае

любому вучню кветку з тлумачэннем , чаму ён  гэта зрабіў. Затым, гэты вучань дарыць кветку іншаму вучню і тлумачыць чаму. Вучні з інтэлектуальнай недастатковасцю абавязкова ўключаюцца ў работу. Яны, як правіла, паўтараюць выказванні  аднакласнікаў, але шчырасць іх выказванняў ад гэтага не губляецца. Блізкі да гэтага метаду прыём “Камплімент”
· Метад “Памяняемся месцамі”. Вучні становяцца ў круг, настаўнік
прапануе памяняцца месцамі тых :
-хто ужо прачнуўся;

-хто хоча працаваць;

-у каго добры настрой;

-у каго чорны (карычневы…) абутак, і г.д. 

Гэты метад можа быць выкарыстаны, і замест фізхвілінкі, і  з мэтай рэфлексіі. У такім выпадку прапануецца памяняцца месцамі тым:

-хто задаволены (незадаволены) сваёй працай на ўроку;

-хто стаміўся (хто хоча працягваць працу);

- хто даведаўся новае і г.д. 

Пры навучанні дзяцей з інтэлектуальнай недастатковасцю можна выкарыстоўваць і такія інтэрактыўныя метады стварэння добразычлівай атмасферы як  “Імя і жэст”, “Калі б я быў з’явай прыроды…”, “Завяршы фразу”, “Хто адкуль”, “Інтэрв’ю” і інш.
Акрамя стварэння станоўчага настрою на ўводна-матывацыйным этапе ўрока вучні павінны  яшчэ зразумець, навошта  і для чаго ім трэба вывучаць дадзеную тэму. Што непасрэдна прыдзецца вывучыць і засвоіць. 
Для актывізацыі пазнавальнай дзейнасці вучняў з інтэлектуальнай недастатковасцю можна прапанаваць наступнае:

- дакладную фармулёўку мэт і задач  ўрока з дапаўненнем і  карэкцыяй (сумесна з вучнямі) на працягу ўрока;
- стварэнне сітуацыі  поспеху;  

- выкарыстанне  эпіграфаў;
- выкарыстанне скорагаворак, прыказак;
- разгадванне рэбусаў і крыжаванак (вучні запаўняюць крыжаванку, адказваючы на пытанні мінулай тэмы (ідзе сістэма паўтарэння). Як вынік,  яны  ўбачаць ключавое слова з тэмы ўрока);
- працу  з табліцай (ведаю – хачу даведацца);

- запаўненне  кластараў;
-метад “Асацыяцый” (пры вывучэнні твора Я.Маўра “Багіра” прапаноўваецца запісаць ключавое слова “клопат” і падабраць да яго  асацыятыўныя словы, якія ўзнікаюць ва ўяўленні вучняў);

- прыём “Ці ведаеце вы, што…” (уменне заінтрыгаваць вучняў (пры вывучэнні біяграфіі пісьменніка можна зацікавіць вучняў незвычайнымі фактамі з жыцця гэтага чалавека)).

- прыём апорных слоў (на дошцы запісаны апорныя словы: даведаемся, навучымся, паўторым.  Да вучняў звяртаемся з пытаннямі: “Пра што мы сёння даведаемся? Чаму навучымся? Што паўторым?” На этапе абагульнення ведаў (можна на працягу ўрока) зноў звяртаемся да вызначаных напачатку задач і ўдакладняем, дапаўняем іх);

- выкарыстанне апорных схем;
- прыём “ кантрасту” або “правільныя і няправільныя сцвярджэнні” павышае матывацыю да вывучэння матэрыялу, развіваюць уменне прагназіраваць (пры разглядзе тэмы “Назоўнік як часціна мовы” на дошцы запісваюцца адукацыйныя  задачы ўрока. Разам з вучнямі знаёмімся з  імі і выбіраем неабходныя для работы.

•
Ведаць азначэнне назоўніка як самастойнай часціны мовы;

•
Ведаць азначэнне прыметніка як самастойнай часціны мовы;

•
Ведаць, на якія пытанні адказвае назоўнік;

•
Ведаць, на якія пытанні адказвае дзеяслоў;

•
Умець знаходзіць назоўнікі ў сказах;

•
Умець знаходзіць злучнікі ў сказах і інш.).
· “Алфавіт” (на кожную літару ключавога слова тэмы запісваецца слова-паняцце) і інш.
· Рэфлексійны этап з’яўляецца выніковым у працэсе вывучэння тэмы, калі вучань вучыцца ацэньваць сваю вучэбную дзейнасць, супастаўляць вынікі з пастаўленымі задачамі.   Работу неабходна арганізаваць так, каб вучні маглі адчуць эмацыянальнае задавальненняе, радасць перамогі над цяжкасцямі. Гэта, зразумела, накіруе на творчасць, самастойную работу, гэта значыць, на праяўленне станоўчай матывацыі вучэбнай дзейнасці. Для гэтага выкарыстоўваюцца некаторыя прыемы, з якімі мы ўжо пазнаёміліся. Акрамя гэтага мэтазгодна выкарыстоўваць:

· прыём “Лагічны ланцужок” (вучні па ланцужку павінны пабудаваць адказ на пытанне (пытанне было пастаўлена ў пачатку ўрока) ў пэўнай паслядоўнасці, лагічна);
· прыём “Кругі па вадзе” (нагадвае “Алфавіт”.  Гэты прыём з'яўляецца універсальным сродкам актывізаваць ведаў вучняў і іх маўленчай актыўнасці. Апорным словам да гэтага прыёму можа стаць вывучаемае паняцце. Яно запісваецца ў слупок і на кожную літару падбіраюцца назоўнікі (дзеясловы, прыметнікі, ўстойлівыя словазлучэнні) да тэмы якая вывучаецца. Па сутнасці гэта невялікае даследаванне, якое можа пачацца ў класе і мець працяг дома.

· “Акно ветлівасці”

· складанне сінквейна (вучні класа могуць дапамагчы скласці сінквейн);
· работа з малюнкамі, якая падабаецца вучням, прычым ва ўсіх узроставых групах. 
· "Закончы сказ» («самым цікавым на занятку для мяне было ...»);
 і інш.
Калі на ўводна-матывацыйным і рэфлексійным этапе вучні гэтай катэгорый могуць больш актыўна ўзаемадзейнічаць з іншымі вучнямі класа, то на астатніх этапах урока, калі  не супадае тэма ўрока, працэс навучання становіцца больш  індывідуальным. На этапах  актуалізацыі ведаў,  засваення і замацавання новай тэмы, авалодвання вучэбнымі дзеяннямі і аперацыямі па тэме  ўрока мэтазгодна перайці да выкарыстання непасрэдна тых відаў дзейнасці, разнастайных сродкаў і прыёмаў работы, займальных  і гульневых практыкаванняў, якія  станоўча ўплываюць на актывізавацыю пазнавальнага інтарэсу, развіццё кемлівасці, знаходлівасці вучняў з інтэлектуальнай недастатковасцю. Галоўнае, каб гэтыя заданні  арганічна спалучалася з сур'ёзнай  працай, і не адрывалі іх ад вучэння. Выкарыстанне на ўроку некаторых вусных гульнявых прыёмаў дазваляе вучням, якім цяжка даецца выкананне пісьмовых заданняў, праявіць сябе ў вуснай працы. Адчуванне сітуацыі поспеху дазваляе ім паверыць у свае сілы, павысіць матывацыю да навучання.
Каб сфарміраваць у вучняў з інтэлектуальнай недастатковасцю матыў да навучання, абудзіць ў іх неабходнасць у ведах, уменнях і навыках па роднай мове на асноўным этапе ўрока выкарыстоўваюцца разнастайныя метады і прыёмы навучання, сярод якіх:
· Гульневыя арфаграфічныя, слоўніка-арфаграфічныя  хвілінкі 

«Паляванне за арфаграмамі»  (даецца сказ або невялікі тэкст і заданне: «Знайсці ўсе арфаграмы»).
«Лаві памылку» (прапануецца назваць нумар слова, у напісанні якога ёсць памылка).
«Перастаў склады».
“Моўныя прыклады”(правапіс складаных слоў (многа + значэнне = мнагазначнае).
“Лінгвістычныя задачы” (Колькі гукаў [т] знаходзіцца ў сказе Дзед Антон адчыніў вароты ?).
“Перакладчыкі”.
«Замена»(замяніць лічбы літарамі алфавіту: 31, 12, 19, 12, 21, 18, 19, 10, 33).
«Дадай галосныя» (Знайдзі, з якіх слоў выпалі галосныя і запішы словы правільна: чрмх, флмстр, джлць і г.д.).
«Пазнай слова» (праводзіцца ў выглядзе слоўнікавай дыктоўкі. Вучні па лексічным значэнні пазнаюць і запісваюць словы). 

«Знайдзіце пазл» (слоўнікавыя словы, у якіх літары  ў аднолькавых   складах знаходзяцца ў слабой пазіцыі, разразаюцца на часткі, выдаюцца разрэзаныя часткі слоў, трэба хутка і правільна  скласці гэтыя словы). 
· Заданні пошукавага і даследчага характару ( Чаму ў словах мёд, вёска пішацца –ё-, а ў словах  мядовы, вясковы пішацца –я- ?  Якое правіла схавалася  пыта…е, кало…е, насе…е, збо…а ?).
· Прыём “Крок за крокам” (вучань , рухаючыся  да дошкі, на кожны 
крок называюць тэрмін, паняцце, і г.д.з вывучанага раней матэрыялу).
· Віктарыны (пытанні разнастайных віктарын могуць ахопліваць усе 
раздзелы мовазнаўства, а таксама быць накіраванымі на пашырэнне кругагляду вучняў. Яны патрабуюць хуткага вуснага ці пісьмовага адказу (адным словам)  і таму не маюць мэтай глыбокае і ўсебаковае іх асвятленне).
· «Класіфікацыя» ( групаваць можна:  літары алфавіту, памылкі  ў 
дыктоўцы, любы спіс слоў,словы па арфаграмах, літаратурных герояў).
· «Чацвёрты лішні» (вызначыць і  патлумачыць адказ.

-крык, крычаць, квакаць, кукарэкаць (назоўнік)

-лебедзь, верабей, варона, папугай (астатнія мужчынскага роду).
· Гульні-трэнінгі ( “Карэктар” знайдзіці  і выправіць памылкі, “Аднаві 

сказ па схеме”).
· Метад “Алітэрацыя імені” (можна выкарыстаць пры рабоце над
творам, пры складанні характарыстыкі літаратурнагаа героя. Неабходна назваць імя героя і даць яму характарыстыку на тую ж літару, з якой пачынаецца яго імя).
· “Фантазёры” ( Назавіце некалькі  спосабаў прымянення ведаў, уменняў і навыкаў па тэме ўрока ў жыцці).
·  “Гульня з мячом” (замацаванне адбываецца хутчэй, адразу

зразумела, хто  і як засвоіў тэму).

· “Лічбавыя дыктанты” (0- няправільнае выказванне, 1- правільнае).

· “Так – Не”
· Тэставыя заданні
Развіццю ў вучняў з інтэлектуальнай недастатковасцю матываў навучання, абуджэнне у іх цікавасці да мовы, неабходнасці ў ведах, уменнях і навыках па роднай мове садзейнічае выкарыстанне наглядных сродкаў навучання. Вучэбныя сродкі нагляднасці аблягчаюць успрыманне тэарытычнага матэрыялу, садзейнічаюць хуткаму яго запамінанню, прычым не механічнаму, а свядомаму і больш трываламу, паколькі пры такой падачы інфармацыі наглядна дэманстрыруюцца лагічныя сувязі паміж з’явамі мовы. Для гэтага прымяняюцца апорныя схемы і табліцы, якія актывізіруюць дзяцей на ўроку, арганізуюць уважлівасць да тлумачэння настаўніка і адказу аднакласніка, разнастаяць работу,  павышаюць цікавасць да вучобы.
Хочацца адзначыць выкарыстанне ІКТ на ўроках беларускай мовы і літаратуры. Сам факт правядзення ўрока з выкарыстаннем камп'ютарнай тэхнікай, інтрыгуе дзяцей. Гэта свайго роду знешняя матывацыя навучання. Вучням становіцца цікава пры дапамозе камп’ютара вывучаць  матэрыял, правяраць узровень сваіх ведаў, атрымліваць за сваю працу адзнаку,  якую ставіць камп’ютар. ІКТ дазваляюць:

· матываваць да вывучэння мовы, выхоўваюць цікавасць да ўрокаў шляхам выкарыстання крыжаванак, ілюстрацый, малюнкаў, розных займальных заданняў, тэстаў, схем, розных гукавых суправаджэнняў  і анімацыі;
· выкарыстоўваць разнастайныя формы работы, актывізаваць пазнавальную дзейнасць, творчы патэнцыял навучэнцаў і не толькі на ўроку;

· эканоміць час, больш эстэтычна аформіць матэрыял;
· напаўняць ўрокі новым зместам, пашыраць адукацыйную прастору вакол дзіцяці;
· фарміраваць элементы інфармацыйнай культуры ў дзяцей, удасканальваць іх інфармацыйную кампетэнтнасць;
· ісці ў нагу з часам.
Мэтанакіраваная праца па фарміраванні вучэбнай матывацыі выхоўвае асабістыя якасці навучэнцаў, дапамагае павысіць пазнавальную актыўнасць, вядзе да росту якасці ведаў, дазваляе павысіць узровень навучання. Настаўнік дапамагае вучням сфарміраваць у сабе такія якасці і ключавыя кампетэнцыі, якія дазволяць ім свабодна і ўпэўнена адчуваць сябе ў грамадстве, вызначаць свае каштоўнасныя арыентацыі.

